EZTABAIDA PUBLIKOA: Musikaren fenomenoa eta honek eraikuntza sozialerako izan dezakeen izaera

SARRERA

Egun, musikari dagokionez, Euskal Herrian bizi dugun egoerak, egoera horrek berak sortzen dituen eskenatokia eta ondorioak premiaz aztertzea eragiten digu. Premiaz, larri deritzogulako musika hartzen ari den norabideari, eta horrek eragin ditzakeen ondorioek, egoera are larriago eragin dezaketelako. Premia horrek, ordea, ez du eztabaida azkar eta kontrolik gabe egitea eragin behar. Gai honek, berebiziko garrantzia duelakoan gaude eta beraz, behar adina denbora eskaini behar zaiola.

Hurrengo lerroek, gaia kokatzeko oinarrizko testu izan nahi dute.

0.  HITZAURREA:

Eztabaidan buru belarri hasi aurretik, testua edo eztabaidaren xedea hobeto ulertzeko argipen batzuk ematea ezinbestekoa da.

a)  Eztabaida honen helburua ez da kritika zorrotz batez baliatuz musikaren panoraman esku hartzen duten subjektuak suntsitzea (musika taldeak, managerrak...). Egungo egoera aztertu, ezagutu, eztabaidatu, ikasi, ezbaian jarri, definitu eta diagnostiko bat ezartzea baizik; egoeragan eragina izan duten faktoreak, dituen onurak eta kalteak, sortu ditzakeen ondorioak eta izan ditzakeen soluzioak, aportazioak, aldaketak edo berresteak aztertzea da helburua. Eztabaidarako ezinbestekoa da jarrera KRITIKOA, ERAIKITZAILEA eta POSITIBOA izatea.

b)  Jakin behar dugu, musika, hainbat giza-taldetan ondorio garrantzitsuak dituen  fenomeno soziala dela. Eztabaidaren objektu nagusia izango da musikak ERAIKUNTZA SOZIALERAKO DUEN IZAERA. Nabarmena da jendartean duen eragina: erreferente eta identitate sorkuntzan, balore eta problematiken gizarteratzean, kontzientzia suntsitu edo eraikitzeko gaitasunean,... Helburua ez da musika gizartetik at eta ukiezintzat hartzen duten adituentzat eztabaida esklusibo, bereizi eta zurrun bat eragitea.

c)  “Musika musika da, eta kitto” esatea, sistemak inposatzen digun pentsamenduaren ohiko eskemen arabera aritzea da. Musikaren fenomenoa, beste hainbat konturekin lotzen den eraikuntza soziala da. Beraz, ezin dira albo batera utzi musikan zuzeneko eragina duten kontu hoiek. Eztabaida honen bizkarrezurra (eta gehienena, gure ustez) musikak ERAIKUNTZA SOZIALERAKO duen IZAERA dela jakinda, ezinbestekoa eta beharrezkoa izango da inguratzen dituen beste hainbat kontu aztertzea.

d)  Hau hala izan dadin, garbi gera dadila, musika panorama hainbat subjektuk esku hartzen duen sistema konplexua dela uste dugula, eta egungo errealitatearen eraketan, hauetako bakoitzak bere aportazioa egiten duela. Definizio hau hizpide, eztabaida hau ezin da soilik, musika egiten dutenen eztabaida izan, sistema konplexu honen eraketan hamaika modutara aportatzen duen jende guztiarena, baizik. Subjektu oro aztertu behar da, horregatik, onuragarri litzateke subjektu orok hitza hartzea eztabaida honetan. Horregatik, AIPATUTZAT JO DEN ORO ETA ZATI INPLIKATU ORORI PARTE HARTZEKO DEIA LUZATZEN DIZUEGU (inor ez dela libre, alegia). Geroz eta jende gehiagok hartu hitza, are emankorragoa izango da eztabaida.

e)  Eztabaidagai jarri nahi ditugun gai guztiak azaltzeko eta behar adinako arrazoiak emateko murritzegia da planteatzen dugun testuaren izaera. Honek, interpretazio okerrak eragin ditzakeen arrazoi gutxiko azalpenak egotea eragin dezake. Barkamena eskatu nahi dizuegu aurrez. Bestalde, badu bere ondorio positiboa: eztabaida ez duela ixten eta parte hartzea eragiten duela, ez baitu eztabaida hasi eta bukatzen. Eztabaida IREKIA, PARTE HARTZAILEA eta ERAIKITZAILEA izatea da helburua, aukera oro utzi nahi da, bat bera ere aurrez kanpoan utzi gabe.

f)  Aipatua xede; testua aldiko moldatzeko moduan antolatu da, hiru zati ditu.


Lehenengoan; egungo egoeraz mintzatzeko beharrezkotzat dakusagun “aurre-urrats” bat eragin nahi da: musika baloratu eta ulertzeko oinarri ezberdinetaz mintzo gara.  Musikak egungo oinarrietatik aldenduko den gizarte baten eraikuntzan egin dezakeen ekarriaz hainbat kontu aipatzen dira, oso garrantzitsuak gure ustetan.


Bigarrengoan; abiapuntua azaldu ostean, egungo musika panoramaren gaineko diagnostiko bat egitea da helburua.


Hirugarrengoan; aurrez hartutako ondorio probokatzaileak planteatzen dira, xaxatzeko eta eztabaida eragiteko.

I. ATALA: Planteamendua

Kritika soziala eta jarrera errebeldeak sortzeko asmoz jaio eta bizi den web orri honen izaera abiapuntu, eztabaida modu egokian planteatu behar dugu eta eztabaida antzuak ekidingo dituen perspektiban kokatu.

1.- KULTURA, ARTEA ETA MUSIKA

Ezin da musika hizpide izan, atzo goizean sortu bailitzan. Musika, belaunaldiz belaunaldi, hamaika modutara sortu eta erabili dute. Historikoki, pertsonek giza izaki gisa, bizitza ulertu eta bizitzeko hamaika usadio sortu dute. Honek, kultura propioen sorrera eragin du; komunitate antolakuntza, estruktura sozialen sorrera, hainbat lurraldeetan ezartzea, tokian tokiko ezaugarri klimatikoak… kultura propioen sorrera horretan eragin duten aldagaiak dira. Bada, ordea, hauei gailentzen zaien beste aldagai bat: bizirauteko ezinbestekoa den produkziorako giza harremanen sortzea.

Kultura, beraz, hainbat usadioren batzea da, norbanakoak eta kolektiboak sortu eta ekoiztu dituen usadioak. Kantu, musika, dantza, literatura, sukaldaritza, poesia eta amaigabeko sorkuntza lan batek eragin dituen sormen edo ekoizpenak.

Kultura beraren bihotzean da artea, eta ez modu bereizi batean, pertsonen sorkuntzaren egikaritze zehatza da.

Musika, beraz, gizatalde ezberdinetan garatzen diren kulturen zati gisa kokatzen da.

Hamaika erabilera izan ditu musikak. Testu honen xederako, luzetxo joko liguke erabilera horien xehetasunetan hasteak. Baina, onuragarri zaigu, musika (sortzea nahiz entzutea) eta beraren gozatzearen arteko lotura aipatzea; gehienean, ez beti, atsegina sortzen duen lotura izanik eta gizateriaren historia osoan eman den erlazioa dela jakinda.

Bestalde, azpimarratu behar da kapitalismoaren historian beti presente izan den gakoetako bat eta produkzio sistema gisa, bere oinarria laburtzen duena. Gainerakoetan bezala, musikan ere zuzeneko eragina izan duen gakoa eta erabakigarria dena, beste hainbat konturen artean, bizi dugun egoera azaltzeko. Kapitalaren ugaltzea eragiteko ematen den kapitalaren metaketaz dihardugu, egungo sistema kapitalistaren lehentasuna den kapitalaren metaketaz. Merkatuaren eremua zabaltzearren, ahalik eta gauza gehien merkantilizatzera garamatzan lehentasuna. Noski, “gauza ororen merkantilizazio prozesua” aurreratua dago, musika bera ere aspaldi barneratu du. Analisia egiterakoan erabakigarria den gakoa da aztergai dagoena.

2. EZ DAGO EZER NEUTRALIK

Sarrerakoan azaletik azaldu badugu ere, gauza batzuk besteetaz aislatzen ditugunaren ustea dugu, bien arteko erlazioa ez ikusiz, edo ez ikusiarena eginez. Gehienean, gezurra esaten digute eta sinistu egiten dugu. Eta barneratu egiten dugu. Eta defendatu egiten dugu. Objektiboa izatea, ahalik eta objektiboena izaten saiatzea ahalik eta neutralena izaten saiatzea dela uste dugu. “Politizatzea” ekiditea dela. Politika DENA dela ahaztuta, soziala dena dela ahaztuta, kulturala dena dela ahaztuta… gauza oro elkarloturik dago. Are larriagoa da “neutrala” eta “objektiboa” defenditzen dugunean, neutralitate eta objektibitate hori euren neutralitate eta objektibitate izanda: inplizituki,  “politizazio” karga handiena izan ohi dutenean, eta jendea nahastu eta lerrokatzeko helburuz, hauen erabilpen sozial eta politikoa egiten denean.

Sistema oso iaioa da bere tresna guztien erabilpenean, eta erabilpen hori, EZ DA NEUTRALA. Denak du zeregin zehatza gizartean. Sistemak eta bere boteredunek, errekurtso gehienak dituztenak izanik, euren interesetara makurtzen dituzte tresna hauek. Musikari dagokionez bitan laburbildu ditzakegun interesak: bata, musikaren merkantilizazioa edo musika salkari gisa ezartzea; bestea, ideologizazio, identifikazio, desaktibazio eta lerrokatze tresna gisa erabiltzea. Adibideak, mugagabeak dira hemen ere. Berriro diogu: ez dago ezer neutralik, ezta musika bera ere.

Eurek dena erabiltzen dute, eta guk? Sistemak eskura dituen tresna guztietaz baliatzen da bere logika zanpatzaile eta bereizkeriazkoaren ugaltzerako. Aitzitik; logika integratzaile, berdintzaile eta errespetuzko sistema baten aldeko lanean dihardugunok, eskura ditugun tresna guztiak darabilzkigu? Eta erabiltzen baditugu… ongi al darabilzkigu? (eztabaidak ekarriko dizkigu galdera hauen erantzunak).

Oraingoz, azpimarratu nahi dugu musika eta artea errealitate historiko konkretuaren eta inguratzen duen testuinguruaren baldintzatze eta salaketa tresna gisa erabili izan direla. Historiako une ezberdinetan, errealitate sozial eta politikoan euren aportazioen eskutik muturra sartu duten kulturaren munduko taldeak izan dira. Konpromisoa hartu izan duten talde hauek, kulturak askapen eta eraldaketa prozesuetan izan beharreko parte hartzearen baliagarritasuna azaltzea ez ezik, honen beharrezkotasuna ere erakutsi dute. Hauen lanak, kultura aipatu prozesuetan osotasun baten zatitzat hartzea ahalbidetu du. (izango da sakontzeko aukerarik, gero ere)

Zer du egiteko musikak guzti honetan?

Zer du egiteko musikak eraikuntza sozialari dagokionez?

Musika fenomeno neutrala ez dela jakinda, ezer ez den moduan, honakoa da planteatzen dugun galdera: musikak duen birtualitatea izanda, nola erabili daiteke tresna hau? Hara bi aukera: sistema beraren logikaren barruan, bere “neutraltasun” eta “a-politizazio” osoarekin, zilegizko bihurtuz (esplizituki edo inplizituki, jakinaren gainean izanda edo gabe) kapitalismoaren desberdintasun estrukturalezko egungo egoera; edo bestetik, sistemaren logikarekiko parez pare arituta, izan daitezkeen hamaika modutara, ez dezagun ahantzi ez direla buru bakarraren lepo izan behar.

Goazen.

3. MUSIKA: TRESNA

Lehenbiz, musika bera helburua den, edo aitzitik, hainbat helburu lortzeko tresna den aztertu behar dugu. Itzuli mintzulika aritu gabe; musika ez dela helburua uste dugu, hamaika helburu lortzeko tresna baizik. Musika tresna da, helburu oso ezberdinek lortzeko bidea ireki dezakeen baliabidea.

4. MUSIKA: TRANSMISIORAKO TRESNA

Musika transmisiorako tresna da. Transmisioa, aurrez kontzeptu abstraktua izan badaiteke ere, berebiziko garrantzia duten zehaztapenak izan ditzake. Uler dezakegu transmisioa, bi punturen arteko emisio, komunikatze ekintza gisa (igorleak eta hartzaileak, norabide bakarreko ekintza bati lotuta). Transmisioa ekintza erabakigarria izan da pertsonen historian. Izan ere, hain zuzen ere pertsonak egiten gaituena gure pentsatzeko gaitasuna da, eta gaitasun hori komunikatzeko gai garen hizkeran artikulatzeko gaitasunak. Ez da hizkera, ordea, komunikatzeko (edo transmititzeko) modu bakarra, asko dira gizakiok garatu ditugun transmisio moduak. Horietako bat da musika.

Musikaren ezaugarrietako bat da transmisio gaitasuna. Transmisioak eragiteko izan dezakeen gaitasunagatik, bere ezaugarri behinena dela ere esan genezake. Hau irakurtzen diharduen batek esan lezake: “a ze  tontokeria! Tresna orok du transmisiorako gaitasuna”. Arrazoi izan dezake, baina filosofatzen hasita, testu honen helburua ez bada ere, mailu bat ere tresna bat da, baina bere gaitasun eta potentzialtasunak erabat ezberdinak dira. Mailu batek kolpeak emateko gaitasuna du, eta beraz, mina da transmititu dezakena. Itxurari dagokionez, indar irudi bat eman dezake edo fabrikekin lotutakoa,… Baina musikaren transmisio gaitasunak mailuarenak baino askoz nabarmenagoak dira, bere gizarteratze maila handiagatik, eta luzetxo jo diezagukelako aztertuko ez ditugun beste hamaika kontugatik.

Musikak transmisiorako tresna gisa, transmititu egin dezake. Baina, zer transmititu dezake? Gauza asko. Musika estilo bat, kultura mota bat, ezaugarri identitario jakin batzuk, pentsaera bat, izaera bat, letren edukia,…

Hau garrantzitsua da. Musika eta musika taldeek etengabe dihardute transmisio lanean, hontaz konturatzeko nahi edo ahala beti ez badugu ere. Kontuan izan behar dugu hori, zer transmititu eraikuntza sozialaren mesedetan?

5. MUSIKA: IDENTIFIKAZIORAKO TRESNA

Musika identifikaziorako tresna (transmisio) da. Identifikazioa partehartze sentimendu bat da, gertutasun sentimendua, baita gure ordezkaritza sentimendu bat ere. Izaki sozialak garen heinean, milaka urtetan garatu dugu sentimendu hori, bizidun ororentzat hil ala bizikoa den sentimendua. Zuzeneko lotura du norbanako edo kolektibo baten gustuekin. Gustu hauek, faktore ezberdinen gerizpean sortzen den eraketa konplexuak dira. Lagun taldea, koloreak, pertsonak eta jana dira horietako batzuk, besteak beste. Eta nola ez, musika bera.

Asko gozarazten duenez, musikak identifikazioa sortzeko gaitasun handia du.

6. MUSIKA: ALDARRIKAPENERAKO TRESNA

Musika aldarrikapenerako tresna da. Aldarrikapenak eskariak dira, eskakizunak eta hainbatetan, exijentzia ere bihurtzen direnak. Eskari hauek gehienean, esplotatutako sektoreek boterea dutenei egindakoak izan dira. Eskubideen errespetuaren ingurukoak eta bereizkeriaren aurkakoak izan dira kasu gehienetan.

Musika, transmisiorako tresna gisa, ontzi gisa, beti izango du berean edukia (batean bale eta bestean kale egingo badu ere). Transmititzen duen edukia elementu ezberdinek erakusten dute, baina garrantzitsuenetakoa, behinena ez bada, musikaren letrak dira (dituenean). Letrek, zuzenean transmititu nahi den mezua jasotzea eragiten dute. Azken urteei so, hainbat musika dago, “konprometitua” deitu zaiona, herri sektoreen aldarrikapenen mesedetara makurtu dena eta justiziaren aldeko ohiu kolektiboa egin duena.

7. MUSIKA: KONTZIENTZIA ERAIKITZEKO / SORTZEKO TRESNA

Musika kontzientzia eraikitzeko / sortzeko tresna da. Kontzientzia garuneko estrukturaren forma bat da, bizia ulertu eta bizitzeko eran oinarrituz, pentsatzeko eta jarduteko modu teoriko eta praktikoa jasotzen duena. Ulertzea, ikustea, segurtasuna jasotzea, egunerokoan gertatzen denari kontu hartzea da, finean. Haurtzarotik hasten da kontzientziaren sorkuntza, eta asko dira prozesu horretan eragiten diotenak. Sistema kapitalistak, ezberdinkeria eta bereizkeria estrukturalean oinarritzen den errealitateaz jendea konsziente ez izatea behar du. Asko dira (guk uste baino gehiago) horretarako baliatzen dituen tresnak: kontzientzia faltsua deitzen duguna. Kontzientzia faltsu hori, guk errealitate faltsu bat ikusteko behar duguna besterik ez da. Ez solik, gure esplotazioaren aurkako kexurik ez izateko, jendea sistemaren logikarekin elkarlanean aritu dadin, baizik.

Hemen ere batean bale eta bestean kale egiten du arazoak. Kale, sistemak musika lerrokatzeko, desaktibatzeko, lokartzeko, manipulatzeko eta jendeari gezurrak esateko erabiltzen duela. Bale, talde asko izan direla arazo sozialak, kulturalak, politikoak… gizarteratzen aritu direnak, musika mugimendu alternatibo eta aldarrikatzaileak sortzera heltzeraino.

Musikak hamaika problematika gizarteratzeko aukera du.

8: MUSIKA: HERRIARI EKARPENA EGITEKO TRESNA

Musika herriari ekarpena egiteko tresna da. Musika, artearen eta kulturaren baitako zati izanik, sormenaren ondoriozko sorkuntza kolektiboaren ondorioa da. Beraz, kolektiboak, kolektiboarentzat sortutako fenomenoa da, oinarrian.

Kapitalismoan, hala izateari uzten dio. Kultura, artea eta musika, gainontzeko gauzen gisa, merkantilizatu egin dituzte eta salkari bihurtu. Hau, jendearen irismenaren muga izateaz gain, sorkuntza eta gozatze gaitasun beraren muga da. Dena dirutzat baloratzen duen egungo sistemaren logikak, eduki eta balore zehatzezko kultura bat ere sortzen du (kontserbadorismoa, indibidualismoa, norberekeria, konpetibitatea…).

Musikak oinarrizko ekarria egin diezaioke herri kultura ezberdin bati; bere zutabe bestelako logika bat izango duena, bestelako balore eta edukiz eraikiko den herri kultura. Kontrakultura korronte bat sortzeko berebiziko garrantzia izan dezake musikaren ekarriak. Gaurdanik bestelako bizi eredu baten aldeko plantemendua egiten badugu, musikak merkatuan saltzen den ondasun izateari utzi behar dio, eta kolektiboaren gozamenerako aportazio gisa ulertu eta herri proiektuaren aldarrikapena egin behar du.

9. MUSIKA: LANGINTZA SOZIALA

Musika langintza sozial gisa. Bada musikaz bizi denik. Ez al da egokia? Erantzungo diogu galdera horri eztabaidak aurrera egin heinean. Orain, musika langintza soziala, politikoa eta kulturala egiteko tresna gisa ulertzeko aukera planteatu behar dugu (badelako musika modu horretara ulertzen duenik ere). Militantzia kultural moduko bat da, guk uste baino aportazio handiagoa egiten duena eta mugimendu alternatiboen garapenean berebiziko garrantzia duena. Norberarekiko jarrera zorrotza izatea eskatzen du honek, eta norberaren ideiekin eta ordezkatzen duzun sektore sozialarekiko konpromisoa ezinbestekoa da.

10. MUSIKA: ERREALIZAZIO, ASEBETETZE ETA SORMENAREN HEDAPENERAKO TRESNA

Musika errealizazio, asebetetze eta sormenaren hedapenerako tresna da. Musikak jendeak gustoko duena egiteko aukera eskaintzen du. Mugagabea da. Beti da gogoko gustoko duzun zerbaitetan aritu ahal izatea. Eta, ariketa hortatik sortu eta diseinatzen denak erabilgarritasun soziala duenean are garrantzitsuagoa da horrek hartzen duen balioa. Are asegarriagoa da langintza sozial horrek erabilgarritasunik baduela jakitea.

II.ATALA: Egungo egoera

Eraikuntza sozialean musikaren egitekoak errepasatu ostean, onuragarri zaigu, egun, musikak, Euskal Herrian bizi duen egoeraren inguruko hausnarketa txiki bat eragitea.

11. KRISIA EDO BILAKAERA, BILAKAERA EDO KRISIA

Azken urteotan asko dira euskal musika alternatiboaren egoera kaxkarraz mintzo direnak. Batetik sormen faltaz mintzo da, ideia berrien faltaz, talde faltaz, kontzertuen gainbeheraz...

Ekidin ezina da, gainera, laurogeigarren hamarkadan Euskal Herriko musikak bizi zuen egorarekiko parekatzea.  Parekatze horrek, ordea, ondorio okerretera iristea eraman gaitzake, bai egoki egiten ez badira, bederen. Bada gainera, iraganaren mitifikazioa egiteko joera.

80ko hamarkadako errealitatea aztertzeko ezinbestekoa da orduko testuinguruan kokatzea eta orduko musika sorkuntzari eragiten zien faktore ezberdinak kontuan izatea. Baina ezin gara saiatu garai historiko ezberdinetako egoera eta subjektuak estrapolatzen, gure buruari ziria sartzea bailitzateke.

Eztabaida garatu ahala egingo dugunez, puntu honek aurkezten digun galderari (bilakaera edo krisia) erantzun gabe egungo egoeraren deskribapen azkar bat mahaigaineratzen saiatuko gara, ezaugarri garrantzitsuenak (gure ustez) azaletik ikusiz.

12. AURREKARIAK

Egia da 80. hamarkadan Euskal Herriak “boom” bat ezagutzen duela euskal musikari dagokionean. Jende asko da honen jakitun eta errealitate objektiboa da. Baina, egia da, iragana mitifikatzeko ohitura dugula, eta batez ere, gauza onak hartzen ditugula gogoan txarrak albo batera utziz. Gainera, gehienean bere testuingurutik at dugu gogoan iragana.

Musika boom hartan forma eta musika modu ezberdinak izanda ere, edukietan antzeko diskurtsoa egiten zuten hainbat talderen sorrera izan zen. Aldarrikatzailea eta bizi zen egoeraren aurkako mezua zen letra gehinen edukia. Ezer ez da ezerezetik sortzen, ordea. Gogoan izan behar dugu orduko gazte belaunaldi harek, diktadura baten errefomra bat bizi berri zuela, eta hauen irudiko, gauza askok lehengo lepotik zutela burua. Musika izan zen, beste askoren artean, protestarako tresna. Lehen etxe okupatuak, lehen fanzineak, irrati libreen sorrera...

Musika boom honek hainbat belaunalditan eragin zuen hamaika modutara, pentsatzeko moduan, janztekoan... baina, eragile hori ez ziren abestien letrak, soilik, honen inguruan sortu zen mugimentu, kontzertu, mobilizazio, festa eta gainontzekoak baizik. Musika kritika soiletik haratago doan espektro konplexua.

Nabarmena da egungo egoeraren aldaketa, forman, baina funtsean hainbeste aldatu al da? Musikaren inguruan gazte haiek antolatuarazi zituen arrazoiak aldatu al dira nabarmen? Musikak protestarako baleko tresna izateari utzi al dio? Hainbeste aldatu al da egoera, protestatzeko ezer ez egotera iritsi garela? 

Hau ez da galdera horietan planteatzen dena bezain sinple eta estatikoa. Asko dira gaiari eragioten dioten faktoreak, eztabaidak aurrera egin ahala plazaratuko direnak. Berretsi behar dugu, ordea, eztabaidaren objektua MUSIKAK ERAINKUNTZA SOZIALERAKO IZAN DEZAKEEN IZAERA dela, eta ez dago soberan, eztabaida egungo egoera kokatu behar dela gogoraraztea. Ez gaitezen beti atzera so bizi, uler dezagun iragana, egungo egoera ulertu eta analizatzeko beste elementu baten gisa, eta geroa eraikitzeko faktore gisa. 

Goazen.

Zer pasatzen da gaur egun? Zein dira eragiten duten faktoreak eta zein da bizi dugun errealitatea?

Hara hemen ideia posible batzuk.

13. MERKANTILIZAZIOA

Jakina dugu musika sistema kapitalistaren merkantilizazio prozesuan barneratu dela. Musika gehiena, merkatuan saltzeko produktu bat gehiago besterik ez da. Euskal Herrian sortzen den musika gehienak, bai musikaren bide ofizialetan dabilenak behintzat, produktu merkantilizatu bat izateak dakarren eragin guztia du. Bertako elementuak dira: musika taldeak, disko etxeak, ordezkari edo “manager-ak”, produktu grabatua (disko-cd),  grabaketa prozesua, produktuaren helburu (target) den publikoa, kontzertuak, kontzertuetara doan jendea, autore elkarte nagusi nonahikoa (omnipresentea), zergak, erosketak, salmentak, inbertsioak, galerak, irabaziak, oportunitate kostua... plazer hutsa eta/edo negozio hutsa.

Ez da dena hain absolutua, esango du norbaitek. Eta arrazoi izango du, dena ez da hain absolutua. Baina hor dira. “Musikaren mundu ofiziala” deitu dugunean dabilen jende asko, teorian, merkatu, produktu, irabazi eta gainontzekoetatik at badago ere, praktikan, merkantilizazio prozesu horrek jende horri eragiten diolako ustea dugu. “Musika komertziala egiten dut, saldu litekeelako, disko etxeek normalean saltzen duten taldeak hartzen dituztelako”...

Hau ere oso erlatiboa da... baina,... 

...goazen aurrera.

14. PROFESIONALIZAZIOA

Prozesu honen parean, musika profesionalizazio prozesu batean da buru belarri, azken urteetan, gainera, asko azkartzen ari dela uste duguna. Prozesu hau, taldeen praktika eta helburuen aldaketan zehazten da. Talde gehienak modu bertsuan hasten dira: jo nahian, entzunak izateko gogoz eta musikaz gozatzeko asmoarekin. Baina, merkantilizazio prozesuak musika profesionalizatzea eragin izan badu beti, batez ere sektorerik komertzialenean, badira urteak prozesu hau izaera alternatiboz zebiltzanekiko ere ematen ari dena, aukera komertzialak erabiliaraziz. Profesionalizazio hau maila eta sektore orotan ari dira ezagutzen, gainera. Taldeetatik entzuleak arte, tarteko guztia irentsiz.

Ulergarria da talde batek bere egoera hobetzeko izan dezakeen antsia, baina, ez al da gehiegizkoa talde askoren jarrera? Jarri ditzakun zenbait eredu:

1)  Musika tresnak hizpide, aldiko hobeak izan behar dira, handiagoak, ahaltsuagoak, hobeak…

2)  Ordezkari edo managerraren agertzea taldean, gehienean taldeak berak bilatu nahi izan duena. Gehienean, “ate asko irekitzen dituen” zerbitzua eskaintzen diolako honek taldeari. Adostutako hitzarmena da, baina, hori bai, komertziala.

3)  Managerra sortu aurretik ere, bazen diskoa grabatzeko antsia edo beharrezko nahia. Izan ere, egun, diskoa grabatu artean ez zara “musikaren mundukoa”.

4)  Dirua. Eztabaida ezaguna denontzat. Diskoa salgai jarri eta prezioak igo eta igo etengabe. Eta aldiko gehiago. Zenbait dira musikaz bizi nahi duten taldeak? Eta akaso, okerra al da nahi hori? Beno, again,… mintzatuko gara horretaz ere.

Baina, haseran genionari berriro helduz, ez dira musika taldeak musika fenomenoko aktore bakarra.

· Hor dira, managerrak ere, musikaren profesionalizazio eta merkantilizazio prozesuaren ondorio garbi bat. Hain beharrezkoa al dira subjektu hauek musikaren errealitatean? Ikusi egin behar.

· Diska etxeak dira beste adibide garbi bat. Asko diskak editatu ahal izateko beharrezkoa den tramite legela badira ere, gehienek “sektoreko” enpresa izatera heltzen dira. Ez dugu horrekin esan nahi diska etxetan lan egiten duen oro kapital ikaragarri bat pilatzearren ari denik, baina merkatuan dihardute produktuak salduz, eta merkatuak bere lege propioak ditu (kar kar kar), eta askotan hoienpean ibili behar zara nahi ta nahi ez. Hemen bakoitzak bere erantzukizuna du, eta diska etxeena handia da. Eurak direlako zein talderen diska egin edo ez erabakitzen dutenak, estilo bat sortuz, modu bat. 

Ez al dira ba izan, diska etxeak garrantzitsuak Euskal Herrian? Orain ez dira?

· Kontzertuen antolatzaileak ditugu, bestalde. Egia da lehen kontzertuak sarriago zirela, egun, beste kultura bat ari da ezartzen kontzertuekiko. Gogoratu behar da, taldeekin esan dugun moduan, kontzertuak antolatzen dituztenetaz ari garenean, ez dugula mundu komertzialekoez hitz egin nahi; ustez, (inorri min emateko asmorik gabe) mundu alternatiboan dabiltzanetaz, baizik.

Denontzat ezaguna den beste gai bat: makro-kontzertuak eta kontzertu txikiak.

Ez al da makro-kontzertuen aldeko dinamika bat indartzen ari, kontzer txiki edo herrikoien kalterako? hala izan behar al du? ona al da hori?... Kontzertuak antolatzen dituztenek zein erantzukizun dute sortzen ari den egoerarekiko?

· Soinu enpresak: Zer dute esateko? ezer ez? guk zerbait baietz uste dugu.

· Publikoa: hau da, dudarik gabe, hartzaile nagusia musika taldea den igortzailearekiko. Publikoari, teorian, zuzentzen zatzaio musika. Eta hau da, ustez, zein musika jaso erabakitzen duena. Baina, hala al da? Publikoa bere buruaren jabe da? Zeinek sortzen ditu modak eta joerak, publikoak? Eta hala bada, zein da honen erantzukizuna? ez al da munduan sortzen ari den kaka zahar guztiaren erantzule zuzena?

· Baten bat utziko genuen kanpo (barkatu aldez aurretik), baina guztiak hemen izatea nahi dugu. Beraz, ezin utzi alde batera musika kritikoak. Ustez, diskak entzun eta hauen kritika musikalak egiteaz (ordainsaripean edo gabe) soilik bizi diren hoiek. Zer dute esateko? Ez dute kalterik eragiten?

15. EDUKIEN MURRIZKETA

Egoera horren aurrean, edukien murrizketa orokorra da. Ez soilik musika taldeetan, musika panoraman eragiten duten agente guztiengan eragiten duelakoan gara. Hainbat modutara agertzen den edukien murrizketa eta orokorrean, musika fenomenoarekiko ikuspegi nahiko motzez agertu ohi dena. ERAIKUNTZA SOZIALERAKO MUSIKAK DUEN IZAERA aldiko albo batera uzten ari dela uste dugu, edo bere zentzua aldatu zaiola, eta ez dakigu zergatik baina, askotan norberaren interesak gidatua izan ohi da, eta ez kolektiboaren mesedetan.

Bereziki azpimarratu behar da, ordea, edukien murrizketa musika taldeei dagokionez. Ados bagaude musika transmisiorako tresna dela eta kontzientzien sorkuntzan lan garrantzitsua egiten duela... zergatik ari dira murrizten edukiak eta edukiak azaltzeko moduak? modua bakarrik ari da aldatzen, edukiak bere horretan diraute, eta ez gara ohartzen? Zergatik da joera gauzak zeharka esatekoa? garrantzitsua eta beharrezkoa da modu hori, baina... inork ez al du dena den moduan, zuzenean esan behar? Egia da badirela gauzak zuzenean esaten dituzten taldeak ere, baina zergatik dira hain hain gutxi? ez al dago ba zer esanik?

Esan dezake hau irakurtzen duenak inork ezin duela esan musika taldeek zer abestu behar duten edo nola abestu behar duten, eurak direla abesten dutenak eta kurratzen dutenak. Beraz, utz diezaiegun lan egiten. Ados. Baina, goazen kontutxo bat gogoratzera: Musikaren fenomenoa, fenomeno konplexua da eta hainbat agentek eraikitzen duena, eta ez bakarrik musika egiten dutenek. Bitxia da euren burua alternatibotzat duen talde askok jendearen gustua duela bere musika egiteko oinarri gisa. Jendea al da ba, gure gustuak zein diren baloratzeko baleko bakarra? Ezin al dugu ba nolako musika nahi dugun adierazi, fenomeno horren parte garenok? Are gehiago; MUSIKAK ERAIKUNTZA SOZIALERAKO IZAN DEZAKEEN IZAERAz ari garela, eta izaera horren bultzatzean aritu daitezkeen taldeez mintzo garela; helburua kolektiboa izanik, ez al da onuragarri denok adieraztea nolakoa nahi dugun izatea edo nolakoa uste dugun izan behar dela musikaren izaera hori? Bide horretan aritu nahi duten taldeentzat ere ez al da aberasgarri izango, erreferentzia zabal bat izatea? 

Hori hasteko, ia piskanaka gure iritziak lantzen goazen. Oso garrantzitsua dela uste dugu guk.

16.- DIRUAREN HOTSA... HERRI SEKTOREETAN 

Hara hemen denon begitara agerikoa den beste garapen bat, musika kontzertuetako prezioen gorakada. Filosofia, erabilpena, balore soziala, bultzatzen dutena, hainbat mailatan ematen diren komunikazio eta harreman sareak... hots, makrokontzertu eta kontzertu txikien arteko dilemaren inguruan dabiltzan gai guzti hauek ditugu batetik. Bestetik, kontzertuen inguruan mugitzen den diruaren gaineko eztabaida dugu.

Egia da, eta hala esan behar da, kontzertuak antolatzen dituztenak (handi zein txiki) prezio garestiak jartzen ari direla. Nabarmena da herri eragileek sistemak eskaintzen dituenekiko alternatiboak izango diren diru-sarrerak behar dituztela. Herri mugimenduak bereizten hasi behar lirateke finantza bideak eta hainbat aukera eskaintzen dituzten ekimen kulturalen artean. Ez dugu azken hitzik esan nahi, oreka bat lortzeko bidean lan egin beharko dela, bakarrik, diogu.

Paragrafo honek ez du herri mugimenduen justifikazio izan behar, erantzukizuna badutelako eta analizatu egin beharko delako. Baina, denen aurrean jarri behar da musika taldeak, managerrak eta soinu enpresen eskutik jasaten ari garen prezioen gorakada. Hori ere, euro efektuaren ondorioa dela esan behar al digute? Beno, neurri baten akaso! eztabaidatuko dugu. Baina, ez da arrazoi nagusia. Non dira, festetan edo bi euroren truke gaztetxeetan kontzertuak entzunez hazi diren taldeak? Ez al dute gehienek herri mugimenduarekiko jarrera ona? Are gehiago, hauetako askok ez al dute euren burua herri mugimenduaren parte sentitzen? ... hori horrela bada, nola da posible kontzertuak antolatu nahi dituzten herri mugimenduei halako astakeriak kobratzea? talde hauen kontzertu gehienak ez al dira herri edo gazte mugimenduak antolatutakoak? Nabarmena da baietz. Are gehiago, talde hauek ez al dira herri mugimenduari esker existitzen?

Eta barka enbarazu egiten badugu, baina, hemen osotasun baten zati den errealitate zehatz baten analisi korapilatsu baina beharrezkoaz ari gara. Gure begi inuzenteentzat ageriko harremanik gabeko bi zati, baina errealitatean batak bestea gabe zentzurik ez du. Baina goazen goazenera; izango al lirateke talde hauek herri honetan, 30 urte baino gehiagoan Euskal Herriko auzo eta herrietan egunero lanean aritu den herri mugimendu, indartsu, aktibo eta iraunkorra izan ez balitz? bere existentziaz eta egindakoei esker fenomeno mota hau eta beste hainbeste sortzea posible egin duten baldintzak eragin ez balitu? Hara hemen galdera, gure ustez... beno, eztabaidagan utziko dugu erantzuna, SAKONTASUN HANDIKO GAIA BAITA.

17.- GORENEAN IZATEKO ANTSIA

Gogoan izateko gaia da mundu honen inguruan dabilen jendeari sortu ohi zaizkion espektatiba edo helburuak. Parez pare aurki gaitezke “hobera daraman garapen logikoaren filosofiaren” eztabaidarekin. Hots, egi eta gezur aldi berean, biak batean dituen eztabaida hori. Jendea garatu ahala, hazi ahala, lan egin ahala... aldiko bere egoera hobetu behar dela dioen eztabaida, eta noski, baita bere ordainsaria ere.

Espektatiben gai honek, musikan esku hartzen duen ororengan eragiten du. Berez, edozertan dabilen jendeagan eragiten duela esan genezake. Gaiari helduz, musikaren fenomenoan diharduten bi agenteren kasuak izan nahi ditugu guk aztergai.

Musika taldeak. Gehienak, denak ez esatearren, antzeko egoeran dute abiapuntua: ezer gabe hasten dira eta askorik ez dute behar konforme izateko. Nahikoa da hainbat lokaletan jo ahal izatea, euren musika entzuten bada nahikoa izan ohi dute. Zein da euren helburu edo nahia kolpez aldarazten duen arrazoia? taberna batean edo gaztetxe batean edari eta afariaren trukean jotzetik; bat batean, festa batzorde herrikoi bati 3.000 euro kobratu nahi izanarazten dien arrazoia? Euren anplifikagailu eta ahots ekipoekin jotzetik, 10.000 ww-ko batekin jo behar izatea eragiten diena? Lehen maketa 3 euroan saltzetik, “norbait” izatearren euren diskoa 15 eurotan salarazten diena? Zirkuitu komertzial-“ofizialetik” at dabilen, “bere identitatearekiko buru hausterik gabe” dabilen talde bati, “musikaren munduan norbait izatea” eragiten diena? Disko-etxe zikin batekin disko zikin bat egitea ezinbestekoa da mundu honetan “norbait” izatekotan? Hondoraino kiratsa darion kutsatutako musikaren mundu honetan bai,... noiz arte utzi behar diegu hau horrela izaten?

Zer da helburuak edo asmoa modu horretan aldarazten dituena?

Aldaketa arrunta da? logikoa? ulergarria eta errespetuz hartu beharrekoa da? borondatea eta norberaren asmoak dira aldaketa hori eragiten dutenak? Musika taldeek egin duten sakoneko hausnarketa baten ondorioa? Ba al dakite ba, musika taldeek zer nahi duten? Zer da asetzen dituena? Eurak dira erabakiaren jabe? Ahulak garela uste dugu. Oso ahulak. Eta korronteak garamatza. Bagaramatza. Bere inertziaz garamatza. Korronteak arrastaka garamatza.

Ez al daude ba egindako lanarekin hauentzat eredu izan diren taldeak? Ez al dute talde hauek erantzukizunik? Dudarik ez izan hala dela. Hara hemen galdera garrantzitsu bat GIZARTE HONETAN ZERBAIT ALDATU NAHI DUEN JENDEAREN FUNTZIOA BERE AURREKOEK EGIN DUTENARI JARRAITUZ IZAN BEHAR OTE DA, AURREKO HORIEK EGINDAKOA OKERRA IZAN DENEAN? ZEIN DA ALDAKETAREN FUNTZIOA, ALDATZEA ALA ERREPIKATZEA? Ez al gara ba, inoiz, eredu berriak sortzeko gai izango? Eta ez gara ari musika ereduaz, notetaz, musika estiloetaz. Musika beste perspektiba batetik ulertaraziko digun eredua, beste balio batzuk.

Euskal Herriko hainbat taldek, musika, eraldaketa tresna gisa dakusa; beraz, ezer eraldatu daiteke transmititzen diren balioek egungo egoera bermatzen badute?

Beste agente bat dira, musika kontzertuen antolatzaile herrikoiak. Denentzat da hemen... ez al gara ari sortzen testu honetan kritika gai diren asmo edo helburuetako batzuk, gure kontzertuak antolatzeko moduarekin? ez al gara ari kontertu elitisten dinamika bat bultzatzen? 

18.- OINARRIZKO BALIOEN GARAPENA EDO ALDAKETA

Aurrekoari jarraituz, mintzagai dugun aspirazio edo helburu aldaketa, benetan logikoa den eta kalterik ez dakarren garapena da? Edo musika taldeetako kideen oinarrizko balioen sakoneko aldaketa dakar? Tarteko zerbait ere izan liteke, oinarrizko balioen kutsatzea izatea eta ez sakoneko aldaketa. Baina, posible da baita, hiruak batean gertatzea.

Gure ustez, bada zerbait nahiko nabarmena: egungo sistemaren oinarrizko balioak nork bere egitea garapen logikoa izan daitekeela, sisteman beraren parte garelako eta bere eraginetako bat berari ere ez diogulako ihes egiten. Baina horrek ez du ona izatea eragiten. Logikoa izan liteke egun, baina horrek ezin du eragin guk ontzat hartzea, normaltzat hartzea edo babestea. Balio horiek nork bere egiten baditugu, garapen bideak planteatzen saiatu behar gara, hazkunde artistikoa eragingo duten eredu ezberdin eta alternatiboak, eta sistemak inposatutako balioak onartzea eragingo ez duen onarpen soziala.

19.- NONDIK GATOZ, NORA GOAZ

Aipatu dugu behin baino gehiagotan, musika taldeak gehienean giro herrikoietan garatzen direla. Nora begira amaitzen dute, ordea?

Zerrek eragiten du eurak sortu edo garatu ziren mugimendutik (bere osotasunean) hainbeste bereiztea? Badira, bide hori hartzen ez duten taldeak ere  eta euren burua hemen herri mugimendu izendapenarekin adierazten ari garen horren barruan edo gertu mantentzen direnak. Baina, giro horren baitan badira ere, ustezko identifikazio sinbolo hori lausotuz doa, taldeek mugimendu horrentzat jo behar dutenean.

20.- PIRATERIA

Musikaren munduko jende asko harritu, poztu eta haserretu du azken urteotako fenomeno honek. Pirateriak musikaren sektoreko enpresa askoren irabazi gutxitzea eragin du. Asko dira, kexu diren “profesionalak”, fenomenoak ekarri dituen eta ekar ditzakeen ondorio kaltegarriez kexu. Ahal duten leku guztietan aritzen dira pirateriaren aurka; disko piratak erosten jarraitu ezkero musika lanbidea eta munduko musika ekoizpena desagertu egingo dela, jendea dela benetan kaltetua honek horrela jarraitzekotan taldeek ez dutelako diskorik egingo... eta halakoak dira hauen eguneroko berriketa. Hau gezurra bada ere, egia da enpresa txiki asko jasaten ari den kaltea. Baina harrigarriena, jendea fenomeno honekin larritzea da...

... ez al gara merkatu legeekin jolasteak kostu bat duenaren jabe? Jendeak ez du diskorik egiten, produktuak egiten ditu? Ireki begiak! Sistemak honek dena murrizten du, dena merkantzia da.

Gainera... norbaitek kaltea jasaten badu hori diskoetxe txiki eta talde txikiak izango dira... handien kasuan zailagoa da, zoritxarrez.

Baina pirateriak orain artean aztertu edo ustiatu ez diren hamaika aukera sortu ditu. Urte askotako kontua da pirateria, baina Sareak (internetek) eskaintzen dituen aukerak, musikaren digitalizazioak eta jendearen eskuragarritasuna asko hazi dira azken urteotan. Orain arte, modu honetako elementuak modu pertsonal eta indibidualean erabili dira. Badira, egia da, mundu osoan dabiltzann pertsonen sare zabalak badirela (informatikako gaiekin lotura duten gauzetan, batez ere). Baina, sare mota hauek ordenagailuetan espezializatutako jende zehatzaren artean ematen da (hacker-ak).

Pentsatu behar genuke halako bitartekoen potentzialtasuna zein den, eta herri mugimenduok zer probetxu atera dezakegun hauetatik, gizartean eraldaketa eragite bidean. Musikan ere, bitarteko hauen erabilpena ustiatu beharko litzateke. Irudimen pixka batekin, aho zabalik geratzeko moduko aukerak esainiko dizkigu, ziur!

... beldur al diogu ba, kulturaren gizarteratzeari?

III. ATALA: eta orain?

21.- ONDORIOAK: PROBOKATZAILEAK ETA AURREZ HARTUAK

Esan genuen testuaren hasieran, ez ditugu ateak itxi nahi eztabaidan, ireki baizik... eta iritzi jarioa sortu. Beraz, puntu honek ez dakar onartu beharreko inolako ondoriorik. Asko badira ere, testuan eztabaida abiatzeko bide eman dezaketen bideak, testua (eta ez eztabaida) itxi nahi dugu; horretarako, baieztapen eta galdera propokatzaileak erabili nahi ditugu, eztabaida piztearren...

· Jende gutxik ulertzen du musika aldarrikapeneta kontzientzia sortzeko tresna gisa, gutxi dira horregatik, edikidun letrak dituzten taldeak.

· Musika taldeei perspektiba galtzea eragiten die denborak.

Boikot aktiboak ein beharko genieke makro kontzertuei.

· Diskorik egin ez duen taldeak kontzertuetan asko ez kobratzea normala da, diska egin ostean ezberdina da.

· Egia da letrek aldiko eduki gutxiago dutela, baina horren oreka dira gauzak zeharka esaten dituzten taldeak, eta horrek mezua gehiago zabaltzea dakarren.

· Musika taldeen ogibidea musikak izan behar luke, denbora asko jaten baitie musikak. Eta musikagile onak izan nahi baditugu denbora asko beharko dute.

· Garaiak ez du berdin irauten eta ezin dugu errealitatea ukatu. Gaztetxeetako kontzertuetara ez da jada joaten, oso onak ez direlako. Kalitatea hobetu beharko litzateke.

· Borroka egiteko kutrea izan beharrik ez da. Garrantzitsua da kalitatezko ekimenak antolatzea eta makro kontzertuen helburua hori da, modu “masibo” batean jendea erakartzea.

· Ezin da orain 20 urte pasa zena errepikatzen saiatu, zorakeria da. Gainera antzeko zerbait sortzeko garaia ez da bera, antolatu daiteke musika mugimendu bat? Ba al da dagoeneko? Non da?

· Ez badira gaur egun taldeen managerrak kontzertuak antolatzen dituztenak… taldeek antolatu behar dituzte? Edo nork?

· Ez da egia edukien murrizketa dagoenik, esateko modua aldatu dela, baizik.

· Normala da taldeek garaipen bat bizi nahi izatea, beti leku berean izan ezkero, zerrek bultzatuko lituzke konponitzen eta abesten jarraitzea?

· Egin al diezaizkio musika mugimenduak herria mugimenduari aportaziorik, azken hau ez badago? Ziur ez dagoela Herri Mugmendurik? Taldeak ez al dira euren sorrera leku izan direnekin zorretan?

· Alternatiboa izaterik ba al da? Problematika sozial batekin konpromisoa izaterik bada? Kontsumismoaren eta izarren aurka egoterik bada? Eta horrekin batera festa komisio bati 5.000€ kobratu? Zein da jende honen aportazioa?

· Zer da asebetetzea? Nabarmena da norberak berea defeditzen duela… Zerrek asetzen du gehiago: zure musikarekin festa batzuk egiteak edo zure musikagatik 6.000€ kobratzeak?

· Taldeek ez badute ezer kobratzen, musika tresnen ordainetan ordaindubehar dute? Are gehiago, musika egiteagatik ordaindu beharra dute?

· Zergatik diogu egungo musika agenteek jarrera aldatu behar luketela, ez zaigulako gustatzen? Jendea ez al da gai gauzak aldatzeko mundu horretan orain arte egon direnak kontuan izan gabe? Edo aldatu nahi dutenekin batera?

EZTABAIDA PUBLIKOA: MUSIKAREN FENOMENOA ETA HONEK ERAIKUNTZA SOZIALERAKO IZAN DEZAKEEN IZAERA 

